
Graça o ne a le gaufi le go belegwa mo motseng o monnye 
kwa Mozambique. Naga e ne e humanegile e bile setšhaba 
se sena boipuso. Bana ba ne ba sena dikolo tse di siameng 
mme ba bantsi ba bone ba sa itse go buisa. Mama wa 
ga Graça o ne a eletsa gore bana ba gagwe le isago e e 
itumedisang. Seno se ne se sa kgonege ka gonne ba ne ba 
sa tsene sekolo.



Graça o ne a tlile go nna ngwana wa borataro. 
Tiragalo e e itumedisang eno gape e ne 
e utlwisa botlhoko. Papa wa gagwe yo o 
rategang o ne a swa. O ne a eletsa gore 
mosetsana wa gagwe wa bofelo a tsene sekolo 
sa maemo a a kwa godimo. O ne a itse gore 
thuto e tla mo tlisetsa botshelo jo ene a neng 
a sena jone. Lelapa la gagwe le ne la solofetsa 
gore le tla diragatsa ditoro tsa ga Papaagwe.



Dibeke di le mmalwa fela fa papa wa gagwe 
a sena go tlhokafala, ga belegwa lesea le 
leša. O ne a newa leina le le tsamaisanang 
le bontle jwa gagwe le tshegofatso e a neng 
a le yone – Graça. Morago ga dingwaga di 
le mmalwa, Graça a tlisetsa lelapa la bone 
boitumelo jo bogolo mme ba diragatsa 
tsholofetso e ba neng ba e solofeditse papa 
wa gagwe. Graça o ne a tlile go bona thuto 
ya maemo a a kwa godimo. 



Graça o ne a ithuta thata kwa sekolong mme fa a 
le moša a newa mpho e e neng e tla fetola botshelo 
jwa gagwe. E ne e le madi a go ya go tsena sekolo 
sa bahumi kwa toropong. O ne a eletsa go nna 
morutabana le go dirisa thuto ya gagwe go ruta ba 
bangwe. O ne a batla gore bana ba Mozambique e e 
rategang ba itse go buisa le go ithuta. O ne a eletsa 
go bona nako ya fa bana botlhe ba tsena sekolo.



Graça a ithuta thata kwa sekolong seo sa 
kwa toropong mme a segofadiwa gape 
morago ga dingwaga di le mmalwa. A newa 
thuso e nngwe gape ya madi a go ya go 
ithuta kwa yunibesiting ya Portugal. A kopana 
le ditsala tse di ša, a ithuta dipuo tse dintšha 
le go buisa dibuka tse dintsi. A feleletsa a le 
morutabana.

Seno sa itumedisa Graça thata. Fela go ne 
go na le sengwe se se dirang gore a se ka a 
itumela …



Kwa gaabo, batho ba ne ba sa 
gololesega. Mme Graça ene o ne a 
rutegile, a na le dikgono, le tsholofelo. 
Gape o ne a na le ditsala tse di neng 
di ikutlwa jaaka ene ka tshwanelo ya 
bana ya go ithuta. O ne a tla dirisa 
kitso ya gagwe le go dira le ditsala tsa 
gagwe. Ba ne ba tla tlisa diphetogo 
mo Mozambique.



Kwa bofelong, ka thuso ya ditsala 
tsotlhe, Mozambique ya gololesega!



Monna yo o neng a tlhophilwe gore a etelele 
naga pele e ne e le tsala e e kgethegileng ya 
ga Graça, Samora Machel. Ba ne ba ratana 
mme ba nyalana.



Graça a newa tiro e e botlhokwa ya go 
netefatsa gore bana botlhe mo Mozambique 
ba tsena sekolo. E ne e le tiro e e thata ka 
gonne bana ba ba sa itseng go buisa mo 
Mozambique ba ne ba le bantsi. O ne a itse 
gore ba tshwanetse go tsena sekolo e bile o 
ne a batla go fetola naga ya bone fela thata. 
O ne a simolola ka dikolo tsa poraemari mme 
a tsenya basimane le basetsana sekolo. A 
ba ruta go buisa le go kwala le go ba naya 
dibuka.



Graça le Samora ba ne ba na le bana ba 
babedi. Ba ne ba batla go agela lelapa la 
bone le batho ba Mozambique botshelo jo bo 
siameng. Ba ne ba itumetse e bile ba na le 
tsholofelo.

Letsatsi lengwe, Samora a bolawa ke go 
sugagana ga sefofane.



Graça a mo hutsafalela dingwaga di le dintsi, 
mme a bona lerato gape. A kopana le monna 
yo le ene a feditseng botshelo jwa gagwe 
a akanya ka go tlisetsa batho ba gaabo 
kgololesego, tsholofelo le thuto.

Graça o ne a nyalwa ke Nelson Mandela 
mme ba dira mmogo go thusa bana ba 
Aforika.



Ditoro tsa ga Graça di ne di diragaditswe. O 
ne jaanong a le morutabana. O ne a ketekile 
kgololesego e e bonweng ke naga ya gaabo. O 
ne a dirile gore bana ba le bantsi ba kgone go 
bona thuto, le go bulegelwa ke ditšhono tsa go 
fitlhelela dilo tse dikgolo.





Buka ke e, ngwanaka. E tla 
go tlhotlheletsa go dirang?


